
Alþingi ályktar að skora á ríkisstjórn að hafa forgang um útgáfu kortabókar
íslands.

Greinargerð.

Kortabók Íslands verður safn korta af Íslandi, þar sem margs konar fróðleikur
um land og þjóð er settur fram á myndrænan hátt.

Þjóðlandaatlasar hafa verið gefnir út í velflestum Evrópulöndum, þ. á m. Norður-
löndum, en auk þess i mörgum löndum í öðrum heimsálfum. Fyrsta kortabók, sem
út var gefin af þessu tagi, var Finnlandsatlas, sem gefinn var út 1899, en hefur verið
gefinn út þrisvar sinnum síðan. Hefur slík útgáfa hvarvetna verið talin hin mesta
nauðsyn, til að auka þekkingu á landsháttum.

Árið 1976 kom út kortabók vfir öll Norðurlönd (Norden i text och kartor). Að
undanskyldum nokkrum þáttum' náttúrufars eru nær engar upplýsingar um Ísland
í kortabókinní. Oftast er einungis ein stærð eða tala yfir allt landið, þar sem upp-
lýsingar eru birtar eftir umdæmum í hinum löndunum.

Kortabókinni er ætlað að vera upplýsinga- og heimildarit í þágu stjórnvalda,
stofnana, fyrirtækja og einstaklinga, sem fást við margs konar áætlanagerð varðandi
byggð, atvinnulíf og landnýtingu. Er þar átt við nýtingu lands til búskapar, ýmiss
konar verklegra framkvæmda, samgangna, almenningsnota og náttúruverndar.

Kortabókin verður gagnlegt heimildarit fyrir innlenda og erlenda fræðimenn
sem stunda rannsóknir á ýmsum fræðasviðum. Enn fremur yrði bókin mikilvæg
fyrir fjölmarga aðra, sem vilja kanna útbreiðslu ýmiss konar fyrirbæra til lands
og sjávar og athuga samhengi þeirra á milli.

Síðast en ekki sízt er ótalið menntunargildi bókar af þessu tagi. Hún yrði notuð
af kennurum og nemendum í framhaldsskólum og á háskólastigi og yrði handbók
eða uppsláttarrit fyrir kennara og nemendur Í efstu bekkjum á grunnskólastigi.

Til þess að ná þeim árangri, sem að framan er getið, er fyrirhugað að setja fram
á kortum og á annan myndræn an hátt ýmis einkenni lands og þjóðar. Þar á meðal
má nefna náttúrufar, sögu, atvinnulíf, félagsmál og menningarmál.


